
15. JULI 2016

Nýggjastu tølini siga, at talið á teimum, sum 
starvast í framleiðsluvinnuni lækkar. Tað vil 
siga, at tey eru færri, sum eru á lønarlistanum 
á fiskavirkjum og sjálvari alingini, og 
at tey eru færri, sum fáa hýrur í sjálvari 
fiskivinnuni.

Hetta kundi boðað frá øllum øðrum enn 
góðum, tí tað er jú fiskivinnan og alivinnan, 
sum syrgir fyri nógv størsta partin av 
útflutninginum og harvið fær til vega tað, 
sum skal til at fíggja størsta partin av tí, sum 
vit keypa í øðrum londum.

Soleiðis venda tingini ikki. Tað vendir júst 
hinvegin. At talið á teimum, sum arbeiða í 
framleiðsluvinnuni, minkar, ber boð um, at tað 
gongur rætta vegin. Hetta er sjálvandi treytað 
av, at samlaða framleiðslunøgdin og serliga 
framleiðsluvirðið innan grundvinnurnar økist.

Um hetta er soleiðis, so boðar tað frá, 
at produktiviteturin veksur. Tað vil siga, at 
hvørt fólkið í vinnuni fær meiri av skafti 

hvønn arbeiðstíma. Tað ber boð um, at vinnan 
rationaliserar og effektiviserar, og at vinnan 
ger íløgur.

Krøvini til tey, sum starvast í 
framleiðsluvinnuni, broytast og økjast. 
Teir verða alt færri, og teir verða alt størri 
serfrøðingar, sum eru á brúnni og maskinuni 
og sum eru á dekkinum og fáast við stóru 
trolini. Teir eru serfrøðingar, sum megna at 
handfara tól og maskinur.

Nýggjastu tølini frá hagstovuni siga eisini, 
at talið á teimum í tænastuvinnunum økist. 
Serliga hugaligt er tað, at talið á teimum 
innan privatar tænastur økist. Tað boðar frá 
ríkum samfelag, sum hevur ráð at framleiða, 
eftirspyrja og selja kappingarførar tænastur. 
Soleiðis eigur gongdin at vera í framkomnum 
og dynamiskum samfelag.

Tað er í lítið framkomnum samfeløgum, 
at talið á løntakarum í klassisku 
framleiðsluvinnunum er lutfalsliga høgt. 
Soleiðis var tað fyri tvey hundrað árum 

síðani í USA og Europa. Nú eru tey í námum, 
skógum, fiskivinnu og landbúnaði væl 
færri. Framleiðslan er ikki minkað, men 
hon er margfaldað, og produktiviteturin 
ella framleiðslan fyri hvønn arbeiðstíma er 
nógv vaksin. Tað snýr seg  um frambrot og 
nýskapan. 

Tað er tiltikið, at tá ið píkatráðurin varð 
uppfunnin, so var óneyðugt við øllum 
cowboyarunum at ansa neytunum. Tí funnu 
teir sær annað arbeiði, og vinnan, teir høvdu 
verið í, fekk møguleikar at vinna uppaftur fleiri 
pengar.

Soleiðis skal tað vera, og soleiðis er 
tað tíbetur í okkara samfelag, og tað eiga 
vit at fegnast um, tí tað boðar frá 
framkomnum og dynamiskum 
vinnum og harvið sunnum 
samfelag. Tað gongur eitt 
sindur upp og niður, 
men samantalt gongur 
tað rætta vegin.

Vágs kommuna minnir vágbingar á at 
kóka vatnið, áðrenn tað verður drukkið. 
Samstundis verður upplýst, at kommunan 
væntar at fáa alt í rættlag um stutta tíð.  

Seinastu deilirnar til reinsiverkið skuldu 
skiftast í gjár, og týsdagin verður nýggj 
vatnroynd tikin. Svar fæst á henni mánadagin 
25. Juli, og síðani ber til at geva nýggj – og 
vónandi góð – boð um vatnið. 

- Tá verður greitt, um drekkivatnið tá 
lýkur ásettu krøv, og um drekkivatnið tá kann 

drekkast uttan at verða 
kókað fyrst skrivar 
Vágs kommuna á 
heimasíðuni.

